
Imana ni Rusumbavyose, ni Mushoboravyose, ni Yo mwungere wacu, ituja imbere muri vyose na hose, mu vyiyumviro  no mu kurangura imigambi twateguye.  Nihabwe icubahiro kirengeye vyose..

Barundi, Barundikazi,  
Bakozi, Bakoresha,

1. Turamutse duhimbaza umusi mukuru mpuzamakungu w’abakozi n’akazi. 

Turakengurukiye Imana Mushoboravyose Yo yama ija  imbere abakozi, bakarangurana umwete akazi, bakwirikiza amategeko y’akazi n’ay’igihugu, tukayikengurukira no ku mwimbu  turonka ugenda wiyongera ku mwaka ku mwaka. 

2. Turipfurije umusi mukuru mwiza abakozi bose aho bakorera hose, kandi  tukibukanya umugambi w’iterambere  turiko turashira mu ngiro kuva mu mwaka uheze w’2025, uwu mwaka ukaba ari uwa kabiri turi ku kivi, uzodushikana ku gihugu cifashe mu 2040, giteye imbere mu  2060. 
3. Tubanze twibutse abakozi ko icivugo c’uwu mwaka  ari: « Umwaka w’uwukunda igihugu ». 
Ic’uku kwezi kwa Rusama dutanguye na co kikaba ari : « Ibikorwa ni ryo teka ; Umurundi wese akoreshe impano yiwe mu kwubaka imbonakazoza». 

Ni  ivyivugo bibiri vyunganiranira.

Bakozi, Bakoresha,

4. Gukunda igihugu, na cane cane  muri iki gihe turi mu rugamba rutoroshe  rwo gushika ku gihugu cifashe mu 2040, giteye imbere mu 2060, si amajambo asosa dukeneye, dukeneye ibikorwa vyunguka. Dukeneye kugwiza umwimbu atari uwo ku rushi, umwimbu mwinshi kandi turonka  dukwirikije  amategeko y’akazi n’ay’igihugu.

5. Gukunda igihugu ni ukubahiriza amategeko n’amabwirizwa, kuko afasha igihugu kuguma mu mahoro no mu butungane. Umuntu akunda igihugu aritanga mu bikorwa kugira ngo ateze imbere ubutunzi bwaco.

6. Gukunda igihugu ni ukuciyumvamwo nk’impetso yawe, ukagikorera nk’uwikorera, ukubaha amategeko yaco, ugashira imbere ineza rusangi aho gushira imbere inyungu zawe gusa.
7. Gukunda igihugu ni ugucungera amahoro n’umutekano,  gutsimbataza ubumwe bw’Abarundi ku kazi, mu kibano  no  mu gihugu cose, no kukirwanira igihe cose vyoba bikenewe.  

8. Gukunda igihugu ni ugufasha Reta  kurwanya ubukene ; kuriha amakori n’amatagisi  ukwirikije amategeko ; kurwanya ba kaboko, abarya n’abatanga ibiturire be n’abasesagura ubutunzi bw’igihugu.

9. Gukunda igihugu ni kubungabunga ibidukikije, mu ntumbero yo gukingira isi yacu, no gutegurira kazoza keza abadukomokako. 
Bakozi, Bakoresha,
10. Umusi mukuru w’abakozi, ni igihe ciza co kwikebuka, kwisuzuma, gufata ingingo zijanye n’akazi, tukiyemeza kuzishira mu ngiro, twisunze  ya mbonakazoza, isango twihaye kandi turiko tukagerageza  kuyubahiriza. 

Ubu turi ku kivi, umwizero ni mwinshi, turavye umwete Abarundi na canecane urwaruka bafise, wo kugira igihugu gifise ikibanza c’iteka mu makungu. 

Abasokuru barayamaze bati : « Ubuza gusha buratagata », kandi ngo : « Umutamvyi wa neza umubona agikenyera ». Intango ni nziza! Dukomeze ishaka n’umwete, imbere ni heza!
11. Turabona ko abakozi benshi bababazwa no kwumva twama turi aba nyuma ku rutonde rw’ibihugu biteye imbere, turi mu ba mbere mu bihugu bikenye. 
Naho ari ikinyoma kitagira ifatiro, bitegerezwa gukebura umukozi wese yiyemera kutarera amaboko abandi bari ku kivi c’iterambere twatanguye kandi  turiko  turashiramwo inguvu nyinshi. 

12. Turasubiriye kwibutsa abakozi n’abakoresha ko iyo mbonakazoza ifise inkingi twisunga. 
Turi mu rugendo tuzi,  ni  umugambi twateguye twebwe nyene, twiyumviriye, twize neza. 
Uno musi intango ni nziza, ariko tuguma turi maso, ducunganye n’ico cose coza gitumbereye kuduca intege.

13. Dukeneye  abakozi bitanga muri vyose, abakozi b’abanyamwete, bakunda igihugu kandi bagikorera. Uno mwaka ni umwaka w’uwukunda igihugu, ico civugo kitumurikire, tube natwe mu mugwi w’iteka  w’abenegihugu  bakunda igihugu cabo. 

Bakozi, Bakoresha,

14. Mu ntumbero yo kugwiza ibikorwa n’umwimbu, Reta ibandanya irungika abakozi aho bikenewe mu bisata vya Reta, nk’igisata c’indero, c’amagara y’abantu, ubutungane…, canecane isubiriza abashinzwe ayandi mabanga y’igihugu, abakukurutse canke abitavye Imana, canke mu bigo bishasha vya Reta. 

15. Ku bijanye na ca gikorwa Reta yatanguye co kugabanya ubusumbasumbane bw’imishahara y’abakozi, haheruka gutunganywa isuzumwa ry’uyo mugambi kugira turabe ingene biriko biragenda, hanyuma dutere intambwe ku bindi bisata na canecane ibisata vyigenga birimwo imitahe ya Reta. 

Ico gikorwa kikaba gishitse ku ntambwe ishimishije. 
Reta kandi igejeje kure igikorwa co gutanga imishahara n’uturusho dutangukanye twari twarahagaritswe kubera ibihe twarimwo mu vy’ubutunzi.

16. Kubera indinganizo nshasha  y’ivy’intwaro, ituganya bushasha ry’amakomine bifatiye ku kwegereza ubuzi bwa Reta abenegihugu, itegeko riraba ivy’abakozi ryarasubiwemwo, kugira ryisunge vy’ukuri iyo ndinganizo nshasha y’intwaro.

17. Zina mukozi wese rero, yaba uwa Reta canke abikorera ivyabo, akwiye kumenya ko kazoza kiwe keza n’ak’igihugu kazova mu maboko yiwe, mu bwenge bwiwe no mu bikorwa vyiwe. 
Tubimenye, tubivuge tubisubire, iterambere rituvako rikongera rikatugarukako.

18. Bakozi, bakoresha, 
Murazi ico mumaze, murazi kandi  ko kw’isi yose, ata gihugu na kimwe cateye imbere gifise abakozi b’ibinebwe, ataco bimariye, badasonera inzego z’igihugu. 

Inzego z’igihugu ni zo rumuri rw’abenegihugu. 
Umukozi mwiza arazisonera, agakwirikiza impanuro z’umukoresha, umukoresha na we agatega amatwi ivyiyumviro vy’umukozi, bagasangira ijambo n’ibikorwa, bakagwiza umwimbu.
19. Ni co gituma, ku musi mukuru w’akazi, ari akanya keza ko gukebura abakoresha badaha ijambo abakozi ; guhanura  abakozi b’ibinebwe n’abinenaguza akazi, bacibaza ko Reta ari yo izobaha akazi canke ko bazotungwa n’Imana yabaremye. 
Erega n’Imana ifasha uwifashije!

20. Kuri uno musi, twashaka dukeze amashirahamwe y’abakozi n’abakoresha ku ntambwe ishimishije bamaze gushikako. 
Kera, uwu musi  warangwa no guterana amajambo, imanza n’ugutana mu mitwe, ariko uno musi turabona impinduka nziza zishingiye ku kwumvikano no gukorera hamwe. 
Ico ni ikimenyetso c’iterambere mu mibano no mu bijanye n’akazi mu gihugu cacu.”

21. Ivyo twashitseko, twovuga ko ari nk’umwimbu w’umugwi CNDS, aho abasangiye ikivi bama baja inama n’ingingo ku bibazo vyose, ivyo badahurizako bakabitorera inyishu biciye mu biganiro vyubaka. 

Turabaremesha rero gukomeza muri uwo muco mwiza w’ukwumvikano n’ugufashanya, kugira turwize umwimbu, duteze imbere ubutunzi bw’igihugu, kandi twubake kazoza keza kuri bose.

22. Ibiganiro mu kazi, ni nkenerwa cane kuko bitsimbataza umwumvikano n’iterambere mu kazi; kuko burya kutavugana ni ryo sôko ry’amazimwe. 

Mu gihe abakozi, abakoresha n’inzego za Reta baganira ku bibazo vy’akazi, ivyipfuzo vya bamwe n’abandi birigwa, hagatorwa umuti n’inzira itunganiriza bose. 

Ni co gituma nk’uko mubisaba hakwiye kujaho amategeko yokwisungwa kugira bitunganywe neza ; akaba ari co gituma dusavye ababijejwe kuyahinyanyura kugira ngo ayo mategeko akomeze ukwizerana no gutorera hamwe umuti urama w’ibibazo vyo mu kazi.
23. Hariho ikindi kintu tutokwirengagiza kuko ari nk’inkingi yegamiweko na Reta hamwe n’amasendika ; iyo na yo  akaba ari ubwigenge bw’amasendika. 
Mu gihe bwubahirijwe, haba ukubahiriza uburenganzira bw’abakozi. 

Kubera ko dutahura neza ko amasendika mu gihugu cacu afise uruhara rukomeye mu guserukira no gukingira inyungu z’abakozi, biciye mu kuganira n’abakoresha hamwe n’inzego za Reta, amasendika mu Burundi arakora ata nkomanzi canke ata gitsure, mu kurangura neza ivyo yiyemeje. 
Nta nzego za Reta zivanga mu vyerekeye uburenganzira bw’amasendika, kuko demokarasi yubahirizwa mu mpande zose. 

Bakozi, Bakoresha,

24. Reta yarateguye imigambi yo guteza imbere igihugu  n’abenegihugu kandi iriko irayirangura yisunze ya ndinganizo nshasha y’intwaro.  
Ubu abenegihugu ntibagitama iyo bakeneye indongozi bokwitura zibafasha kuronka inyishu z’amadidane  bafise. 

Turacari mu ntango, ariko umwizero wa kazoza keza kava muri izo mpinduka nshasha mu ntwaro ni mwinshi. Intango yama igora, ariko ejo bizoba ari vyiza cane. 
25. Mu bijanye n’ubuzima bw’abakozi, twobamenyesha ko Reta ikwirikiranira hafi ubuzima bwabo. Ico abakozi bakunda gushira imbere, twese turakizi, ni agashahara gafadika kabo, kandi birumvikana kuko «  Umukozi aberwa n’impembo ». Ariko kandi ahembwa mu vyo yakoze, mu vyo yimbuye, hakwirikijwe amategeko y’akazi. 
Umushahara uva ku mwimbu uba wabonetse. Dukore rero, twimbure vyinshi, umushara na wo wisununure. 

26. Nta nkeka, abakozi  murabizi,  Reta iriko irasozera gushira mu ngiro umugambi wo kugabanya ubusumbasumbane bw’imishahara y’abakozi, 
no gutanga agahembo kisununuye k’abakukurutse kugira abakoreye igihugu baronke ubuzima bubereye. 
Turiko turaba ingene twoshira mu ngiro ingingo twashitseko. Naho abakukurutse batoca baronka agahembo (ipansiyo) kangana n’umushahara bari bashitseko, boba  bararonka n’imiburiburi ayisununuye dushobora kuronka, ariko akazogenda ariyongera uko uburyo buzogenda buraboneka.

27. Ejo aho bukera rero, tugiye gushira mu ngiro umuhango twabemereye,  kubera tuzi neza ko bitangiye igihugu, ari co gituma twabonye ko « batotaha zirayoye »; 
mu mwanya n’umwanya ibwirizwa ribatunganiriza n’amategeko mperekeza, bigiye gusohoka kuko vyahejeje gutosorwa. 

28. Dusanzwe tuzi kandi ko mu mategeko y’igihugu, havugwamwo ko abenegihugu bakingirwa kandi bagafashwa mu gihe c’intege nke n’ubusaza. Reta rero izokora ibishoboka kugira ngo abakukuruke bashobore kubaho neza, mu cubahiro no mu buzima bubereye abitangiye igihugu.

29. Ku bakozi bidoga ko agashahara kabo katakijanye n’ubuzima bw’uno musi, kuko ibintu vyose vyazimvye. 

Nta kinyegezwa kirimwo, n’ubwo umwimbu ari muke, dushora bike tukaronka amahera make. 

Aha inyishu y’ikibazo iraturaba twese, ni kugwiza umwimbu mu bisata vyose bigize ubuzima bw’igihugu, dushore mu mahanga, twinjize amafaranga mvamakungu ; ikibazo c’ubuzima buzimvye tuzoba tugitoreye inyishu.

Barundi, Barundikazi, Rwaruka,

30. Tubandanya kwigisha urwaruka ko gukunda igihugu ari ukugikorera. 
Dusaba urwaruka gukorera hamwe mu makoperative, kurwanya ubunebwe n’ubushomeri ; 
ubwinshi bwarwo, bukabonekera  no mu mwimbu uva mu bikorwa rurangura.

31. Tugashima ko benshi muri rwo bitaba akamo ka Reta, ubu amakoperative yarwo  akora akaba arenga 3000, kandi akaba agenda yiyongera, kuko urwaruka ruguma ruronka inyigisho zo kuyahurumbira. Turashima  ko rumaze kumenya ko abakoreye hamwe bakomera, bagakora ibikomeye, vyunguka kandi bigwiza ubutunzi; na kare ngo:Umutwe w’umwe ntiwigira inama. 

32. Mu mpinyanyuro nshasha y’intwaro, Komine yose yarateguye  ibikorwa bizorangurwa mu mezi 3 kandi bigasuzumwa ko vyaranguwe neza. 
Ivyo bikorwa bizovyara ubuzi n’ubutunzi, abakozi bagwire, abenegihugu boroherwe mu kubaho kwabo, kuko inzego z’igihugu zizoba zibegereye. 
Ni impinduka zaje hageze.

33. Dusaba kandi abakoresha  gukomeza ubutungane ku kazi, gutunganya neza aho bakorera, kuhagirira isuku n’isukura no gutegekanya akazi neza. 

Birashimishije kubona ingene amahinguriro y’abagwizatunga ariko aragwira mu gihugu, uko agwira ni ko n’ubuzi bugwira, n’abakozi bakagwira.

34. Reta yama yiteguye gushigikira abarwizatunga bashaka kuzana imitahe mu gihugu cacu gushinga amashirahamwe canke amahinguriro, bakakirwa neza, bakaronka ivyo bipfuza mu buryo baba bumvikanyeko, burekurirwa n’amategeko y’igihugu n’ay’akazi.

Bakozi, Bakoresha,

35. Turakebuye urwaruka kumenyera kurya ivyo rubiriye akuya, kuko ivya gusa bitera ubwenge buke. 
Uburundi burakeneye ivyiyumviro vyarwo  bishasha, umwete warwo n’inguvu zarwo kugira twubake igihugu gikomeye, kizoba cigaba kikigaburira mu 2040,  giteye imbere mu 2060. 
36. Turahamagariye Abarundi bize canke batize kutama barindiriye akazi bahabwa na Reta canke n’abandi bantu; ahubwo ndabateye akamo ko kurema ubuzi, umwe wese akoresheje impano n’ubumenyi vyiwe mu gisata ashoboye: haba mu burimyi, mu gutanguza imigambi mitomito, mu guhingura utugenegene dutandukanye, n’ibindi, ….

Impano z’abantu ni nyinshi: Ubona uzi gukina neza umupira, binonosore bigushikane kure aho widandaza wewe nyene.
Niwaba uzi kwiruka, bikore ubigire umwuga. Uzi gucura canke kujisha, bikore neza uronke abakugurira benshi.
37. Imbonakazoza y’igihugu cacu iri mu maboko yacu. Twese twiyemeze kuba abaremyi b’itunga, kugira twongereze umurindi w’imbonakazoza. 
Twese tumenye ko ibikorwa ari vyo shingiro ry’iterambere, bikaba n’isôko ry’iteka ryacu n’igihugu.

38. Turasubiriye gutera akamo urwaruka ngo rukorere hamwe mu makoperative kuko ari  inkingi ikomeye yo   kugwanya ubunebwe, kuduza ubutunzi  no guteza imbere igihugu. 

39. Duhamagarira urwaruka rwateguye imigambi neza kwitura  ibanki y’urwaruka iruhe umutahe  kuko ari co catumye ishingwa na Reta.  
Rukwiye kwitura PAEEJ ngo irufashe gutegura imigambi n’ingene rwoyirangura.

40. Kuri uno  musi mukuru w’abakozi, turashimiye abajejwe umutekano kuko bakingira amahoro n’umutekano mu gihugu,  kandi ari karahara mu ruganda ntibacure.

41. Turashimiye kandi turateye intege abarimyi bose n’abenegihugu bose, kuko ari bo bagaburira igihugu kandi hariho abashitse ku rugero rwo  gushora hanze umwimbu wabo. 

42. Turashimiye abakozi ba Reta bakorera mu  bisata vyose vy’igihugu : 
turashimiye abigisha bigisha urwaruka rw’igihugu gutegura kazoza karwo, n’abavuzi bakingira kandi  bakavura abakitswe n’amagara. 

43. Ntitworeka gushimira umugwi ujejwe  ibiganiro hagati ya Reta, abakozi n’abakoresha, kuko  witwararika  umwumvikano  w’abakozi n’abakoresha, icuka kikaba ciza ku kazi.  

 Barundi, Barundikazi, Bakozi Bakoresha
	
44. Imbere yo gusozera, duhamagariye  umukozi wese gukora yitanga, yimbure vyinshi, aronke ibimutunga  n’ivyo ashora mu gihugu no hanze y’igihugu. 
Nta gisata na kimwe, nta  muntu n’umwe afise inguvu zo gukora abuze ico yoterera mw’iterambere ry’igihugu ciwe. 
Zina mukozi wese, akwiye kumenya ko iterambere ry’igihugu rimuvako rikongera rikamugarukako.  Ariko tumenye ko naho twokora gute, tudakwirikije amategeko,  twoba turiko turavomera  mu kiva. 

45. Abakozi nimukore neza, abakoresha nimwitwararike abakozi banyu, abakora mu  mahinguriro no mu ma koperative ni mugwize umwimbu, twubake Uburundi bukomeye, bwifashe kandi buteye imbere muri uwu mwaka twataziriye « Umwaka w’uwukunda Igihugu ». 

46. Ko banshize imbere uno mwaka, sinosozera ntipfurije umusi mukuru mwiza n’abakozi bose bari ku mugabane wa Afrika.

Kuri uno musi w’abakozi n’akazi, ndabasaba ko twese hamwe twokwubaka Afrika ikomeye, irangwa n’amahoro, ubutungane n’iterambere. 

Ivya nkenerwa vyose turabifise, ntiturondere umuhoro uri mu kwaha: Ubutunzi kama bwariraye, amaboko y’urwaruka ni menshi, isi nziza imera irimwo ubutare bwinshi, n’ibindi,....

